
АГЕНЦИЈА ЗА ЗАШТИТА НА ЛИЧНИТЕ ПОДАТОЦИ 

 

Врз основа на член 104 став (7) од Законот за заштита на личните податоци („Службен 

весник на Република Северна Македонија“ бр. 42/20 и  294/21), директорот на Агенцијата 

за заштита на личните податоци донесе 
 
 

ПРАВИЛНИК ЗА ИЗМЕНУВАЊЕ И ДОПОЛНУВАЊЕ НА ПРАВИЛНИКОТ ЗА 

НАЧИНОТ НА ВРШЕЊЕ НА СУПЕРВИЗИЈА 

 

Член 1 

Во Правилникот за начинот на вршење на супервизија („Службен весник на Република 

Северна Македонија“ бр. 122/20) членот 1 се менува и гласи:  

„Со овој правилник се пропишува начинот на вршење на супервизија, вклучително и 

постапувањата по известувањата за нарушување на безбедноста на личните податоци, од 

страна на супервизорот за заштита на личните податоци (во натамошниот текст: 

супервизор) кај контролорите, како  и формата, содржината и начинот на водење на 

евиденција за извршените супервизии.“ 
 

Член 2 

Членот 7 се менува и гласи: 

„(1) Изборот на контролорите кои ќе бидат опфатени со месечните планови за вршење 

на супервизија се врши од страна на супервизорите, а се одобруваат од страна на 

директорот на Агенцијата. 

(2) По исклучок од ставот (1) на овој член, во случај кога директорот на Агенцијата е 

отсутен или кога поради болест и други причини не е во можност да ја врши својата 

функција, месечните планови за вршење на супервизија се одобруваат од страна на 

заменик директорот на Агенцијата, односно раководниот административен службеник кој 

раководи со Секторот за супервизија.“ 

 

Член 3 

Во членот 11 по алинејата 5 се додава нова алинеја 6 која гласи: 

 „- пренос на лични податоци;.“ 

Алинеите 6 и 7 стануваат алинеи 7 и 8. 

 

Член 4 

Во членот 12 ставовите (4), (5) и (6) се бришат. 

 

Член 5 

Во членот 13 став (2) алинејата 4 се менува и гласи: 

„- собирање на докази и друг начин на документирање, како и користење на 

специјализирани софтверски алатки предвидени во членот 16 од овој правилник;“ 

 

Член 6 

Членот 14 се менува и гласи: 

„(1) Супервизијата по правило ја вршат двајца или повеќе супервизори (супервизорски 

тим), во зависност од потребните компетенции. Носителот на предметот на конкретната 

супервизија и членовите на тимот ќе бидат определени од раководниот административен 

службеник кој раководи со Секторот за супервизија. 

(2) Супервизорскиот тим при вршење на супервизија составува еден записник и 
решение. Записникот го потпишуваат сите членови на супервизорскиот тим. Решението го 
носат и потпишуваат супервизорите од супервизорскиот тим. 

(3) Носителот на предметот на конкретната супервизија е одговорен за навремено 
составување на записникот и ги содржи сите елементи пропишани во членот 17 од овој 
правилник. 

(4) Овластеното лице или надворешниот експерт од членот 15 од овој правилник, 
составува извештај со наод за утврдената состојба за конкретната супервизија кој е 
составен дел од супервизорската документација.“ 

 
Член 7 

Во членот 15 по ставот (2) се додава нов став  (3) кој гласи: 
„(3) Надворешните експерти пред да се приклучат на супервизорскиот тим 

потпишуваат договор за доверливост и тајност на личните податоци.“ 
Ставот (3) станува став (4). 
 

Член 8 
Во членот 16 по ставот (1) се додава нов став (2) кој гласи: 
„(2) Софтверските алатки наведени во ставот (1) на овој член може да се постават и 

користат во просториите на контролорот за да се испитаат внатрешните системи за 
обработка на личните податоци или да се користат од далечина за да се испитаат јавно 
достапните информации (на пр. веб страници, сервери за е-пошта).“ 

Ставовите (2) и (3) стануваат ставови (3) и (4). 
 

Член 9 
По членот 16 се додава нов член 16- а коj гласи: 

 
„Член 16-а 

(1) При вршење на супервизија, супервизорите го применуваат Прилогот 2 од 
Правилникот за безбедност на обработката на личните податоци во мера која одговара на 
конкретниот предмет на супервизијата. 

(2) За време на супервизијата, супервизорите вршат проверка дали: 
- се соодветно опишани активностите за обработката на личните податоци; 
- е направено усогласување со легислативата за заштита на личните податоци; 
- е направена проценка на ризик согласно Методологијата за проценка на ризици 

Прилог 1 од Правилникот за безбедност на обработката на личните податоци; и 
- се имплементирани соодветни технички и организациски мерки опишани во Прилог 2 

од Правилникот за безбедност на обработката на личните податоци. 
(3) При вршење на супервизиите, супервизорите ја користат Методологијата за 

проценка на ризици (Прилог 1) од Правилникот за безбедност на обработката на личните 
податоци.“ 

 
Член 10 

Во членот 19 ставот (2) се брише. 
 

Член 11 
Овој правилник влегува во сила осмиот ден од денот на објавувањето во „Службен 

весник на Република Северна Македонија“. 
 

Бр. 01-1321/1 
 

23 декември 2024 година Директор, 
Скопје Имер Алиу, с.р. 

 


